
Drög að frumvarpi til laga um loftslagsmál 

 

Landvernd hefur kynnt sér frumvarpsdrögin og vill koma eftirfarandi athugasemdum á framfæri.  

 

Mikið fagnaðarefni er að ráðist var í endurskoðun á lögum um loftslagsmál. Ábyrgð á því að 

koma aðgerðum til framkvæmda hefur verið á reiki og stjórnmálamenn hafa komist upp með að 

sýna málaflokknum lítinn áhuga. Mikilvægt er að lögin endurspegli vel hvar ábyrgðin liggur. 

Frumvarp þetta er til mikilla bóta og má þar nefna skýrara hlutverk loftslagsráðs, sem og ábyrgð 

ráðherra að þurfa að gera grein fyrir stöðunni á ári hverju. Landvernd hefur þó nokkrar 

athugasemdir við frumvarpið. Enn er ábyrgð á ýmsum þáttum töluvert á reiki og skilgreiningar á 

sumum hugtökum ekki skýrar. 

 

1. gr Markmið  

Landvernd telur að ekki sé nægilegt að tilgreina að markmið laganna sé “samdráttur í losun í 

samræmi við markmið stjórnvalda og alþjóðlegar skuldbindingar” eða “að Ísland verði 

kolefnishlutlaust eigi síðar en 2040”.  

 

Landvernd telur að tilgreina verði í lögunum vel skilgreind markmið og ekki einungis leggja 

áherslu á alþjóðlegar skuldbindingar þar sem oft virðist á reiki nákvæmlega hverjar þær eru. 

Ísland hefur enn ekki skilað inn uppfærðu landsframlagi til Parísarsáttmálans fyrir COP30 en 

uppfæra verður framlagið á fimm ára fresti. Samdráttur um 41% í samfélagslosun hefur til að 

mynda verið nefnt sem líkleg hlutdeild Íslands í sameiginlegu markmiði ESB og Noregs en 

niðurstaða í það mál hefur tekið óviðunandi langan tíma. Þá ríkir óvissa um hlutdeild Íslands 

þegar kemur að losunarflokki LULUCF. 

 

Kolefnishlutleysi er óskilgreint hugtak og því þýðingarlítið að nota það í lögum án skýringa. 

Landvernd vill undirstrika að kolefnishlutleysi má ekki byggja á bókhaldsbrellum og/eða kaupum 

á kolefniseiningum. Fyrst og fremst verður að draga úr losun. 

 

Til að ná árangri í loftslagsmálum er mikilvægt að sviptivindar í pólitík hafi ekki áhrif á hvert 

markmiðið er. Því telur Landvernd heillavænlegast að lögfesta markmiðin. Að sama skapi væri 

eðlilegt að loftslagsstefna stjórnvalda sbr. 4. gr sé einnig lögð fyrir Alþingi. 

 

Landvernd leggur til að stjórnvöld setji sér sjálfstætt markmið og lögfesti það með lögum 

þessum. 

 

Þá telja samtökin að markmið laganna eigi einnig að vera að stuðla að réttlátum umskiptum þar 

sem samfélagslegur meðbyr og þátttaka almennings gegnir lykilatriði í því að stjórnvöld nái 



 
markmiðum sínum. Þá á einnig eftir að skilgreina ítarlegar hvað felst í réttlátum umskiptum og 

hvaða mælikvarða nota á til að meta árangur í þeim efnum. 

 

4.gr Loftslagsstefna og skýrsla ráðherra um stöðu og árangur í loftslagsmálum. 

 

Landvernd telur til fyrirmyndar hve ítarleg stefnan á að vera og fagnar því að ráðherra eigi 

reglulega að svara ábendingum frá loftslagsráði. Landvernd gerir hins vegar athugasemd við að 

skýrsla sem ráðherra flytur til að svara ábendingunum sé eingöngu munnleg skýrsla. Samtökin 

telja að eðlilegt sé að skýrslan sé skrifleg. 

 

8. gr Samhæfingarhópur loftslagsaðgerða og framkvæmdaráð loftslagsaðgerða.   

 

Til að almenningur og almannasamtök líkt og Landvernd geti fylgt eftir stefnu og aðgerðum í 

aðgerðaáætlun stjórnvalda er mikilvægt að ábyrgð sé vel skilgreind. Landvernd telur á reiki hver 

beri ábyrgð á því að móta aðgerðir og hver afurð samhæfingarhóps og framkvæmdaráða eigi að 

vera. Í gildandi lögum er kveðið á um að verkefnastjórn eigi að móta aðgerðir en þessa ábyrgð 

vantar í frumvarpsdrögin. Eðlilegt væri að taka fram í lögunum að samhæfingarhópurinn eigi að 

móta aðgerðir í aðgerðaáætlun og tilgreini bæði kostnaðar- og ábatamat, sem og mælikvarða á 

réttlát umskipti. 

 

9. gr Aðgerðaáætlun í loftslagsmálum 

Landvernd fagnar því að tilgreint sé að aðgerðaáætlunin skuli gæta að því að leggja ekki 

óhóflegar byrðar á framtíðarkynslóðir. Hér vantar þó ítarlegri skilgreiningu á því hvað felst í 

hugtakinu “óhóflegar byrðar”. Landvernd leggur til að slíkt hugtak verði skilgreint í samráði við 

ungmennasamtök. 

11. gr Loftslagsstefna ríkis og sveitarfélaga 

Landvernd gerir ekki eiginlegar athugasemdir við greinina en minnir á að þrátt fyrir skýrar kvaðir 
á sveitarfélög að móta loftslagsstefnu hafa mörg sveitarfélög ekki lokið við þá vinnu. Setja 
verður á frekari hvata til að sveitarfélög móti loftslagsstefnu og einhverjar afleiðingar verður að 
hafa dragi sveitarfélögin lappirnar. 

13. gr Loftslagsráð 

Landvernd telur mikilvægt að Loftslagsráð sé sjálfstætt í hlutverki sínu. Samkvæmt 14. grein 

skipar ráðherra í ráðið samkvæmt ráðleggingum valnefndar. Ekki er tilgreint hvernig valnefndin 

er skipuð. Það er mikilvægt að valnefndin sé óháð í vali sínu á tilnefningum til þess að ráðið geti 

talist sjálfstætt í störfum verandi skipað af ráðherra. 

 

Að sama skapi vekur það athygli Landverndar að fulltrúi umhverfissamtaka á samkvæmt 

drögunum ekki sæti í ráðinu. Landvernd telur að hér sé ástæða til að staldra við en það er 

yfirlýst markmið stjórnvalda að vera í góðu sambandi við almenning.  

 



 
Það er alvarlegt að til standi að taka tækifæri til beinna áhrifa af almennings-samtökum sem 

hafa það að aðalmarkmiði að vernda loftslag, umhverfi og náttúru. Umhverfisverndarsamtök eru 

oft á tíðum sett undir sama hatt og hagsmunaaðilar en Landvernd bendir á að hvorki fulltrúar 

umhverfisverndarsamtaka, né samtökin sjálf hafa beina hagsmuni af því að draga úr losun eða 

vernda umhverfi sitt. Hins vegar taka umhverfissamtök þá ábyrgð á sig að vinna að náttúruvernd 

í víðu samhengi og eru því fulltrúar mállausrar náttúru sem stöðugt er sótt að úr öllum áttum. Í 

greinargerð stendur: “Heilbrigðiseftirlitið lagði áherslu á að einungis ætti að skipa fagfólk með 

sérþekkingu í Loftslagsráð til þess að tryggja að sem best yrði haldið um málaflokkinn.” Hér er 

vert að benda á að náttúruverndarsamtök hafa innan sinna raða fólk sem hafa sérþekkingu á 

loftslagsmálum ásamt því að hafa innsýn inn í landslag umræðu um umhverfis og loftslagsmál 

meðal félagsmanna sinna og víðar. Slík innsýn er dýrmæt í því hlutverki sem Loftslagsráð 

gegnir. 

 

Landvernd telur eðlilegt að halda fulltrúa umhverfisverndarsamtaka inni í ráðinu, eða skrifa inn í 

frumvarpið aðrar leiðir fyrir samtökin til að hafa sambærilegar lögfestar leiðir til að veita 

stjórnvöldum aðhald. 

 

Að lokum 

 

Landvernd fagnar frumvarpinu enda tímabært að endurskoða lög um loftslagsmál. Landvernd 

telur að skilgreina verði betur hver markmið Íslenskra stjórnvalda eru og telja það eiga heima í 

frumvarpinu svo markmiðin verði lögfest. Þá telja samtökin að skilgreina verði hvað felst í 

hugtakinu kolefnishlutleysi. Samtökin telja einnig að hlutverk samhæfingarhóps og 

framkvæmdaráða séu óljós og að tilgreina verði að þau móti aðgerðir líkt og kveðið er á um að 

verkefnastjórn geri í núgildandi lögum. Þá telur Landvernd ekki stætt að fulltrúi 

umhverfisverndarsamtaka eigi ekki sæti í Loftslagsráði líkt og kveðið er á um í núgildandi lögum. 

Almannasamtök með það að meginmarkmiði að vernda náttúru, loftslag og umhverfi eiga að 

hafa sterka rödd í aðhaldshlutverki sínu. Ef til stendur að það verði ekki innan loftslagsráðs 

verður að útfæra aðrar leiðir til að tryggja sambærilegan vettvang. 

 

Fyrir hönd stjórnar 

 

Þorgerður M Þorbjarnardóttir 

